
240 hitz

Koldo Aldabe 

Heriotzaren korridoretik 

Mumia Abu Jamalek ez daki heriotza zigorra aplikatuko dioten. Atzo jakin zuen, ordea, ez dutela bihar edo etzi hilko. Duela hogeita sei urte ezarri zioten heriotza zigorra ez da beteko, harik eta auzitegi batek kondena berresteko entzunaldi bat egin arte; eta ez da ziurra fiskalek entzunaldi hori eskatuko duten. Entzunaldirik ez balego, idazle kazetari eta aktibista estatubatuarra heriotzaren korridoretik aterako litzateke, bizitza osorako kartzela zigorra betetzeko. 

Horrela ebatzi zuen atzo Filadelfiako Helegite Auzitegiak. Atzera bota zuen epaiketa berriro egin dadin Abu Jamalek egindako eskaera, 1981ean polizia bat hil izanaren erruduna dela berretsi zuen, baina heriotza zigorra berriro aztertzeko eskatu zuen, zinpekoei ez zitzaielako egoki adierazi hilketaren aringarriei buruzko erabakiak aho batez hartu beharrik ez zegoela. 

Ezin garaipena aldarrikatu, ordea. Nola aldarrikatu, justiziarik ez bada. Mumia Abu Jamal heriotzaren korridorean da azken hogeita sei urteotan, haren aurkakoa epaiketa politikoa eta arrazista izan zelako. Bai, beltza zelako, baina Pantera Beltzetako kidea zelako eta Filadelfiako trapu zikin eta arrazismoa argitara ematen zituelako ere kondenatu zuten heriotzara. 

Hilketaren lekuan egotea, bala batez zauritua eta hildako poliziak -zuria bera- Mumiaren anaia baten atxiloketan parte hartu izana, horiek ziren Abu Jamalen aurkako «frogak»; nahikoa hogeita sei urteotako amesgaiztora kondenatzeko, eta nahikoa epaiketa berriro ez egiteko. Egingo balitz, ai ene, egingo balitz absolbitu egin beharko bailukete, eta onartu egin beharko bailukete agerian baino ageriago dagoena: sistema judizial ustel, arrazista eta kartzelaren negozioaren sostengatzailea dutela Ameriketako Estatu Batuetan. 

